
Inatsisartut Suleriaasianni § 33 naapertorlugu aalajangiiffigisassatut siunnersuut imaattoq 

matumuuna saqqummiuppara: 

 

Tuluit oqaasii allamiut oqaasiini sallersatut atuutsinneqariartornissaannut, aammalu 

danskit oqaasii atuartitsinermi oqaatsitut pinngitsooranilu atuartitsissutissatut 

atorunnaarsinneqariartornissaannut Naalakkersuisut iliuusissanik pilersaarusiornissamut 

peqquneqarnissaannik Inatsisartut aalajangiiffigisassaattut siunnersuut. 

(Inatsisartunut ilaasortaq Jens NapãtôK’, Naleraq) 

 

 

Tunngavilersuut: 

Tuluit oqaasii nunarsuaq tamakkerlugu oqaaserineqartut. Danskit oqaasii naliginnaasumik 

atuartitsinermi pisariaqavikkunnaaraluarlutik, meerartatta atuarfinni 

artukkissutaajunnaariaannaagaluarput. Pissusissamisoortumik alloriarnissaq 

piffissanngorpoq. Ingerlariaqqittariaqalerpugut. 

 

Iliuusissanik pilersaaruteqarluta siunissaaq torersumik ornitsigu. Kisianni, arriitsumik 

tuavisaartariaqarpugut, pissutigalugu meerartatta tuluit oqaasiinik qaangereerpaatigut, suli 

uagut ajoraluartumik ilaatigut inatsisitigut qanorluunniit danskit oqaasiinik nunatsinni 

meeqqat atuarfiini atuisussaatitaasugut. 

 

Meeqqat atuarfii pillugit inatsimmi1 ilaatigut allassimavoq, danskit oqaasii ilinniartitsinermut 

kalaallisut oqaatsivut naligalugit atorneqartussaatitaasut. Aalajangiiffigisassatut 

siunnersuutip akuerineqarpat, iliuusissanik pilersaarusiornissamut ilaatigut danskit oqaasii 

ilinniartitsissutaanissaannut inatsisitigut piumasaqaataajunnaarnissaat, aammalu 

pinngitsoorani ilinniartitsissutaasarnissaannut piumasaqaataajunnaarnissaani 

ilanngunneqassaaq. 

 

Iliuusissanik pilersaarusiornissamut aamma tuluit oqaasii salliunerusutut naliginnaasumik 

ilinniartitsissutaasarnissaannut ilanngunneqassaaq, taamaallaat Nunatsinni 

pisortatigoortumik oqaasituaasut sallersatut inissisimassallutik: kalaallisut oqaatsivut. 

 

Piviusoq akueritigu. Danskit oqaasii naliginnaasumik atuartitsinermi qanorluunniit 

ilaasussatut pisariaarunnikuupput. Meeqqat atuarfiini ilinniartitsisuulluni tamanna 

takussaangaatsiarpoq, aamma taamak pisariaqartiginngitsoq meerartattami 

 
1 Atuarfik pillugu Inatsisartut inatsisaat pillugu Namminersorlutik Oqartussat nalunaarutaat, nr. 19, 27. April 
2023 

ilisimalereerpaat. Killormuanilli tuluit oqaasiini piginnaasaat tupinnarsereernikuupput. 

Taamaammat iliuusissanik pilersaarummi piffissaq qanittumi ungasinnerusumilu inuusukaat 

tuluit oqaasiinik ilinniartitsinikkut inerisarnissaat pilersaarutigineqartariaqartoq. Iliuusissanik 

pilersaarutissamut aamma allamiut oqaasii allat 

atuutsinneqaruminarsarnerusinnaanissaannik periarfissiisinnaassaaq. 

 

Iliuusissanik pilersaarutissap atuutilersinneqarnissaanut naatsorsuutigineqassaaq inatsisit 

allanngortinnissaat, nalunaarutit assigisaallu allanngortinnissaat, piffissamut 

qaninnerusumut ungasinnerusumullu. Aalajangiiffissatut siunnersuutip akuerineqarnerata 

kingorna tamakkiisumik atuutsitsilernissamut pingaaruteqaqqissaarpoq meeqqat atuarfiinut 

susassaqartut, soorlu ilinniartitsisut, ilisimatusartut allallu peqataatinneqartarnissaat 

eqqarsaatigineqassasoq. 

 

Siunissarput ornitsigu. Meerartagummi taakaniilereerput. 

Qujanaq. 

 

 

Pisortanut aningaasatigut allaffissornikkullu kingunerisassat 

Aalajangiiffigisassatut siunnersuuterpiaap akuerineqarnera, pisortanut aningaasatigut 

allaffissornikkullu kingunerisassai AC-fulmægtigt ukiumut akissarsiassaata affaata iluani, 

tassa 250.000 kr. nalinganut ingerlanneqarsinnaanissaa naatsorsuutigineqarsinnaasaaq. 

 

 

Namminersorluni inuussutissarsiuteqarnermut aningaasatigut allaffissornikkullu 

kingunerisassat 

Aalajangiiffigisassatut siunnersuuterpiaap akuerineqarnera toqqaannartumik 

namminersorluni inuussutissarsiuteqarnermut aningaasatigut allaffissornikkullu 

kingunerisassaanik immikkut pilersitsinavianngilaq. 

 

 

Innuttaasunut aningaasatigut allaffissornikkullu kingunerisassat 

Aalajangiiffigisassatut siunnersuuterpiaap akuerineqarnera toqqaannartumik innuttaasunut 

aningaasatigut allaffissornikkullu kingunerisassaanik immikkut pilersitsinavianngilaq. 

 


